
INTERVENCIÓN NA MESA REDONDA – “CAIA”
Presentación
Ola!
Eu son Carla, vogal do Consello Autonómico de Infancia e Adolescencia de Galicia (CAIA) e tamén membro do grupo de participación de Redondela. Acompáñame Aurelio, que vén representando ás toupas de Teo. Hoxe estamos aquí en nome das nosas compañeiras e compañeiros do CAIA, un órgano relativamente novo, que leva funcionando só dous anos. Nós temos a sorte de formar parte xa da segunda promoción de vogais.
A participación infantil e adolescente a nivel autonómico é fundamental porque nos permite ter voz nas decisións que nos afectan, compartir ideas e propostas desde distintos puntos de Galicia, e contribuír á construción dunha sociedade máis xusta e inclusiva. Ademais, espazos como o CAIA axudan a que se escoite a opinión da infancia e da adolescencia, recoñecendo os nosos dereitos e potenciando a nosa implicación activa na vida pública. Participar é aprender, pero tamén é transformar.
Quen somos? Como traballamos?
O Consello Autonómico de Infancia e Adolescencia de Galicia (CAIA) é un órgano de participación formado por nenos, nenas e adolescentes de entre 8 e 17 anos de toda Galicia. Representamos os diferentes consellos locais e grupos de participación dos nosos concellos, a nenos e nenas da plataforma de organizacións da infancia e o sistema de protección de menores, cos que, ademais, intercambiamos información constantemente. O noso obxectivo principal é achegar a voz da infancia e da adolescencia galega á administración autonómica, facendo propostas, reflexionando sobre temas que nos afectan e participando no deseño de políticas públicas.
O CAIA está composto por 30 rapazas e rapaces, chamados vogais e tamén conta co apoio de persoas técnicas da Xunta de Galicia e de dinamizadores nos acompañan e facilitan o noso traballo.
No Consello Autonómico de Infancia e Adolescencia (CAIA) reunímonos dúas veces ao mes de forma online para traballar en grupo sobre diferentes temas, compartir ideas e preparar propostas. Ademais, ao longo do ano celebramos dous plenos presenciais nos que tratamos cuestións concretas nas que a Xunta de Galicia precisa coñecer a nosa opinión como infancia e adolescencia.
A nosa participación permítenos formar parte de espazos clave, como o Observatorio Galego da Familia e da Infancia e o Observatorio LGTBIQ+ de Galicia, onde representamos a voz dos e das menores e achegamos as nosas propostas e preocupacións.
Tamén mantemos reunións periódicas con diferentes consellerías —por exemplo, coa Consellería de Sanidade— que nos dan a oportunidade de opinar e influír en políticas que afectan directamente ao noso día a día: saúde mental, educación, dereitos, lecer, igualdade, protección, etc.
Grazas ao CAIA, a infancia e a adolescencia galega estamos máis presentes que nunca nas decisións públicas, facendo valer a nosa voz e os nosos dereitos.
De que falamos? Que temas tratamos?
No Consello Autonómico de Infancia e Adolescencia traballamos sobre todos aqueles temas que teñen repercusión a nivel autonómico e que afectan á vida das nenas, nenos e adolescentes de Galicia. A nosa participación busca contribuír ás políticas públicas desde a nosa propia visión e experiencia.
Temos a oportunidade de aportar á elaboración de toda a lexislación que está relacionada coa infancia e a adolescencia, achegando propostas, opinións e necesidades reais desde a nosa perspectiva. Isto permítenos participar activamente na construción dun marco legal máis xusto, protector e adaptado ás realidades actuais. Xa temos realizadas aportacións en:
· Anteproyecto de Ley de prevención del consumo de alcohol y de sus efectos en las personas menores de edad
· “Anteproyecto de Ley Orgánica para la protección de las personas menores de edad en los entornos digitales”
· E, incluso, traballamos para aportar a nova lei de xuventude na que traballa o goberno.
Ao longo destes anos, xa tratamos cuestións moi importantes como:
· A LOPIVI (Lei Orgánica de Protección Integral á Infancia e a Adolescencia fronte á Violencia), facendo achegas para a súa aplicación en Galicia.
· Os Obxectivos de Desenvolvemento Sostible (ODS), reflexionando sobre como acadalos desde a nosa contorna.
· A educación, abordando temas como a participación nos centros, o benestar emocional ou a calidade educativa.
· A igualdade de xénero, analizando desigualdades e propoñendo medidas para avanzar nunha sociedade máis xusta.
· A saúde mental, un tema que consideramos prioritario e sobre o que trasladamos preocupacións e propostas ás administracións.
Estes son só algúns exemplos, pero o noso traballo adáptase ás necesidades do momento, e sempre co obxectivo de mellorar a vida da infancia e adolescencia galega, facendo que a nosa voz sexa escoitada onde se toman as decisións.
Que relación temos co Consello?
A nosa relación co Goberno galego lévase a cabo principalmente a través dunha técnica de participación infantil da Dirección Xeral de Familia, Infancia e Dinamización Demográfica. Grazas a este vínculo, podemos facer chegar as nosas propostas, preguntas e preocupacións ás diferentes consellerías.
Con todo, botamos en falta unha maior rendición de contas. Moitas veces non sabemos que pasa coas nosas achegas unha vez entregadas, e en ocasións decatámonos de que se levan a cabo propostas que fixemos por medio das noticias ou redes sociais, pero sen que nolo comuniquen directamente como grupo.
Aínda que valoramos que se teñan en conta as nosas opinións, cremos que sería importante establecer unha canle máis clara e continua de retorno, para saber que impacto real teñen as nosas accións e poder seguir mellorando como consello.
Para rematar…
Participar no CAIA demóstranos que as nenas, nenos e adolescentes temos moito que dicir e que, cando se nos escoita de verdade, podemos mellorar a sociedade. Só pedimos algo básico: que a nosa voz non quede só escoitada, senón tamén tida en conta.
Grazas por escoitarnos!

